
					ఈ పుట అచ్చుదిద్దబడ్డది

దానిపై రాముఁ డుదగ్రుఁడై కినిసి - వానలు కల్పాంతవహ్నిపైఁ గురియు

పురుహూతుపగిది నద్భుతశితాస్త్రములు - గురియంగ నది దాన గుదియక వాని

నుఱక నీఱుగఁ జేసి యుగ్రవేగమునఁ - బఱతెంచుగతిఁ జూచి భానువంశజుఁడు

దేవేంద్రుఁ డర్థిఁ బుత్తెంచినశక్తి - వావిరిఁ గైకొని వైచె; వైచుటయు

నది నిర్గళర్ఘంటికారావ మగుచు - నది విస్ఫురత్పావకారంభ మగుచు

నది యక్షసురఖేచరానంద మగుచు - నది రాక్షసాలోకనాభీల మగుచు

వఱలు మనో వేగవాయువేగమునఁ - బఱతెంచుశూలంబు భస్మంబు చేసె;

నప్పుడు రావణుం డలుక చిత్తమున - ముప్పిరి గొనఁగఁ గార్ముకదశకంబు

ధరియించి పేర్చి యుదగ్రుఁడై యార్చి - శరవృష్టి ముంచిన జననాథసుతుఁడు7450

తా నేకకోదండధరుఁ డయ్యుఁ దునిమె - వానియస్త్రము లెల్ల వారనికడిమి

మదము మత్సరమును మానంబు చలము - గదురఁ గన్నుల నిప్పుకలు నివ్వటిల్ల

రావణుఁ డెంతయు రఘురాముమీఁద - వావిరి నమ్ములవానలు గురిసి

కుదియనికోపంబు కొలఁదికి మిగులఁ - బదియింట మాతలిఁ బదియింట హరుల

వికలసత్త్వులఁ జేసి విషమాస్త్ర మొకటఁ - బ్రకటంబుగాఁ ద్రుంచెఁ బటుకేతనంబు

విపులచింతాభరవివశులై తూలి - కపులు నాకపులు నొక్కట విన్ననైరి;

భువనము ల్శంకించె బుధుఁడు వేధించె - జవమున రోహిణీశకటంబునందుఁ

బటుతరతేజంబు భయదంబు గాఁగ - నట విశాఖకు వచ్చె నంగారకుండు;

చటులోగ్రతరభంగి జలధు లుప్పొంగ - నట దూర్మిమాలిక ల్నభ మంది పొరలె;

నెగయునౌర్వానలనిష్ఠురశిఖలు - పొంగలచందము గాఁగఁ బొగయంగఁ దొడఁగె;

ఉగ్రాంశుబింబంబు నొరయుచు వచ్చి - యుగ్రదీప్తులతో మహోల్కలు డుల్లె

నవిరళతరతేజ మటు మ్రానుపడఁగ - రవియును గడుమందరశ్మియై తోఁచె;




శ్రీరాముల కగస్త్యు లాదిత్యహృదయ ముపదేశించుట


నలి నప్పు డేచి మైనాకంబు పోలెఁ - దలఁకఁగ నందంద దశకంఠుఁ డేయు

శరవేగగతిఁ జూచి జనలోకనాథుఁ - డరు దంది చింతింప నట యగస్త్యుండు

చనుదెంచి యారామచంద్రు నీక్షించి - "విను మహాభుజబల వీర యోరామ!

వితతంబుగా నాజి విజయంబు చేయు - నతిగోప్య మగుచున్నయట్టిమంత్రంబు

నెలమితో నాదిత్యహృదయంబు హృదయ - మలర ననుష్ఠింపు మవనీశతిలక!

యిమ్మహాజపమున నిప్పుడు నీవు - సమ్మదం బడరంగ శత్రు గెల్చెదవు;

ఇది యాయు వొనరించు నిది దుఃఖ మడఁచు - నిది సర్వమంగళహేతుభూతంబు

వెలయ సురాసురవినతుఁడై పొల్చు - జలజాప్తుఁ బూజింపఁ జను నీకు నధిప!
7470

యీలోకలోచనుం డెల్లలోకములఁ - జాలరశ్ములు నిండఁ జరియించుచుండు

బ్రహ్మయు విష్ణుండు ఫాలలోచనుఁడు - బ్రహ్మకల్పాదినిధాను లైనారు (?)

		 ఈ పేజీలో చివరి మార్పు 4 మార్చి 2024న 11:30కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

